
Numri i lëndës: 2023:149050 

Datë: 25.01.2024 

Numri i dokumentit:     05242121 

 

P.nr.201/23  

NË EMËR TË POPULLIT 

 

GJYKATA THEMELORE NË MITROVICË – DEGA NË VUSHTRRI - Departamenti i 

Përgjithshëm – Divizioni Penal, gjyqtari i vetëm gjykues Agron Maxhuni, në çështjen penale 

kundër të pandehurit S.I. nga Vushtrria, për shkak të veprës penale Posedim i paautorizuar i 

narkotikëve, substancave psikotrope ose analoge nga neni 269 par.2 të KPRK-së, sipas aktakuzës 

së Prokurorisë Themelore në Mitrovicë, PP.II.nr.474/23, të datës 07.07.2023, pas mbajtjes së 

shqyrtimit fillestar të datës 23.01.2024, në praninë e Prokurores së shtetit Alban Parduzi dhe të 

pandehurit S.I., në të njëjtën ditë publikisht shpalli, ndërsa me datë 25.01.2024, përpiloi këtë: 

A K T GJ Y K I M 

I PANDEHURI: S.I., nga i ati H, e ëma Sh, i lindur më datë..., nga komuna e Vushtrrisë, me 

numër personal të identifikimit ..., punon si shpërndarës ne “D...”, i pa martuar, i gjendjes së 

mesme ekonomike, ka të kryer shkollën e mesme, shqiptar, shtetas i Republikës së Kosovës, më 

parë i pagjykuar. 

ËSHTË FAJTOR 

SEPSE: Me datë 03.04.2023, rreth orës 00:10, në rrugën “J.T.”, Vushtrri, i pandehuri pa 

autorizim ka poseduar substancë narkotike, ashtu që njësia policore e ka ndal dhe kontrolluar një 

automjet tip Golf me targa ... dhe pas kontrollit te ky automjet ne karrigen e pasagjerit kanë gjetur 

një substancë narkotike, ku ka qenë ulur i pandehuri dhe i njëjti e ka pohuar se substance 

narkotike ka qenë e tij, pas ekzaminimit të kësaj substance narkotike në laborator të Forenzikës 

është konstatuar se është substancë narkotike e llojit kanabis-marihuanë që përmban 

Tetrahidrokanabinol (THC) me peshë neto 0.20 gram. 

- Me këtë ka kryer veprën penale -“Posedim i paautorizuar i narkotikëve, substancave 

psikotrope ose analoge” nga neni 269 paragrafi 2 të KPRK-së  

Andaj, gjykata duke u bazuar në dispozitat e 4, 7, 17, 21, 38, 39, 40, 42, 43, 46, 69, 70 dhe nenit 

269 të KPRK-së, dhe nenit 365, 450 si dhe nenit 460 të KPPK-së, e 

GJ Y K O N 

TË PANDEHURIT: S.I., i shqipton DËNIM ME GJOBË në shumën prej njëmijë (1.000) euro, 

i cili dënim me gjobë do të ekzekutohet pas plotfuqishmërisë së aktgjykimit. Këtë dënim me 

gjobë të shqiptuar i akuzuari mund ta paguajë me tri (3) këste më së largu deri me datën 5 të 

muajit vijues dhe jo me vonë se 3 muaj nga plotfuqishmëria e këtij aktgjykimi. Mundësia e 

pagesës me këste do të revokohet nëse personi i dënuar nuk e paguan këstin me kohë. 

Ne rast se i pandehuri refuzon të paguajë këtë dënim me gjobë, atëherë ky dënim me gjobë do të 

shndërrohet në dënim me burg, duke i caktuar të akuzuarit për çdo njëzetë (20) euro të dënimit 

me gjobë, nga një (1) ditë burgim. 

URDHËROHET- konfiskimi i përhershëm i substancë narkotike substancë narkotike e llojit 

kanabis-marihuanë që përmban Tetrahidrokanabinol (THC) me peshë neto 0.20 gram. 

Urdhërohet Policia e Kosovës që substancën narkotike të konfiskuar ta shkatërroj sipas 

procedurave ligjore në fuqi. 

DETYROHET i pandehuri që në emër të paushallit gjyqësor të paguajë shumën prej pesëdhjetë 

euro (50 €).  

DETYROHET i pandehuri që në emër të kompensimit të viktimave të krimit të paguajë shumën 

prej njëzetë euro (20 €). 

Të gjitha këto në afat prej 15 ditësh prej ditës së marrjes së formës së prerë të këtij aktgjykimi, 

nën kërcënimin e ekzekutimit të dhunshëm. 

A r s y e t i m 

Pjesa hyrëse e aktgjykimit të arsyetuar  

Prokuroria Themelore në Mitrovicë – Departamenti i Përgjithshëm ka ngritur aktakuzë 

PP.II.nr.474/23, të datës 07.07.2023, kundër të pandehurit S.I. nga Vushtrria, për shkak të veprës 

penale “Posedim i paautorizuar i narkotikëve, substancave psikotrope ose analoge” nga neni 

269 par. 2 të KPRK-së, 

Kompetenca e gjykatës 

Gjykata para se të caktoj shqyrtimin fillestarë, në vështrimin e aktakuzës ka vlerësuar sipas 

detyrës zyrtare çështjen e kompetencës territoriale dhe të asaj lëndore.  

Sa i përket kompetencës territoriale gjykata vlerëson se në kuptim të nenit 29 paragrafi 1 i 

KPPRK-së, kompetencë territoriale për tu gjykuar një çështje juridiko-penale, ka gjykata në 

territorin e së cilës është kryer apo është tentuar të kryhet vepra penale, apo në territorin e së 

cilës është shkaktuar pasoja. Në rastin konkret vepra penale është kryer në Vushtrri, andaj 

Gjykata Themelore në Mitrovicë – dega ne Vushtrri ka kompetencën territoriale në gjykimin e 

kësaj çështje.  

Duke vlerësuar kompetencën lëndore, gjykata konstaton se me qenë se vepra penale Posedim i 

paautorizuar i narkotikëve, substancave psikotrope ose analoge nga neni 269 par. 2 të KPRK-

së, parashihet dënim me gjobë ose me burgim deri në 1 (një) vit dhe se e njëjta nuk është paraparë 

me nenin 22 të KPPK-së, departamenti i përgjithshëm ka kompetencën lëndore për gjykimin e 

kësaj çështje. 

Deklarimi i të pandehurit lidhur me pranimin e fajësisë  

Gjykata ka mbajtur seancën e shqyrtimit fillestar më datë 23.01.2024, në të cilën seancë i 

pandehuri e ka pranuar fajësinë në të gjitha pikat e aktakuzës, ka deklaruar se është penduar 

thellë për kryerjen e kësaj vepre penale dhe i ka premtuar gjykatës që në të ardhmen kjo vepër 

nuk do të përsëritet më.  

Deklarimet e palëve lidhur me pranimin e fajësisë  

Prokurorja e shtetit gjatë seancës së shqyrtimit fillestar, të datës 23.01.2024 me rastin e pranimit 

të fajësisë nga i pandehuri ka deklaruar se është e pajtimit me pranimin e fajësisë nga ana e të 

pandehurit, pranimi i fajësisë është i vullnetshëm i bazuar në provat materiale si në aktakuzë, 

duke i propozuar gjykatës që pranimin e fajësisë ta merr si rrethanë lehtësuese, po ashtu edhe 

rrethanat e tjera rënduese.  

Vlerësimi i gjykatës lidhur me plotësimin e kushteve për pranimin e fajësisë  

Gjykata, duke vlerësuar pranimin e fajësisë nga ana e të pandehurit ka gjetur se, pranimi i fajësisë 

ishte në pajtim me nenin 242 të KPPK-së pasi që, i pandehuri e ka kuptuar natyrën dhe pasojat 

e pranimit të fajësisë, se pranimi i fajësisë bëhet vullnetarisht nga i pandehuri, se pranimi i 

fajësisë mbështetet në faktet e çështjes që përmban aktakuza, se aktakuza nuk përmban ndonjë 

shkelje të qartë ligjore ose gabime faktike, që do të bënin të pamundur që gjykata të bëjë 

vlerësimin e pranimit të fajësisë nga të pandehurit. 

Provat e vlerësuara nga gjykata  

Gjykata ka konstatuar se pranimi i fajësisë është i mbështetur edhe në provat materiale të cilat 

mbështesin aktakuzën dhe atë: raporti fillestar i incidentit me nr.rastit 2023-BD-260 i datës 

03.04.2023, raporti i policit i datës 03.04.2023 procesverbali mbi marrjen në pyetje të dyshuarin 

i datës 03.04.2023, procesverbali mbi marrjen në pyetje për dëshmitarin G.M. i datës 03.04.2023, 

procesverbali mbi marrjen në pyetje për dëshmitarin F.I. i datës 03.04.2023 vërtetim mbi 

konfiskimin e sendeve të sekuestruara përkohësisht i datës 03.04.2023, informacionet e personit, 

formulari i pranimit – dorëzimit, raporti i ekspertimit i datës 27.06.2023 si dhe vështrimi në 

shkresat përcjellëse të lëndës. 

Gjendja faktike e vërtetuar  

Bazuar në të lartcekurat, gjyqtari i vetëm gjykues ka vërtetuar këtë gjendje faktike, se i pandehuri 

me dashje ka kryer veprën penale Posedim i paautorizuar i narkotikëve, substancave psikotrope 



 Numri i lëndës: 2023:149050 
 Datë: 25.01.2024 
 Numri i dokumentit: 05242121 
 

4 (5)  

   
2
0
2
3
:1
4
9
0
5
1

 

ose analoge nga neni 269 par.1 të KPRK-së, në kohën vendin dhe mënyrën e përshkruar si në 

diapozitiv të këtij aktgjykimi. 

Në nenin 269 par.2 e në lidhje me par. 1 të KPRK –së është parashikuar forma themelore e veprës 

penale Posedim i paautorizuar i narkotikëve, substancave psikotrope ose analoge paragrafi 2, 

ku është përcaktohet se “Kryesi që kryen veprën nga paragrafi 1. i këtij neni për herë të parë 

dhe i cili posedon më pak se tre (3) gram të substancave narkotike apo substancave psikotropike 

ose analoge dënohet me gjobë ose me burgim deri në një (1) vit”, ku kjo formë themelore e 

veprës penale ka ardhur në shprehje pasi që i pandehuri me dashje ka poseduar substancë 

narkotike e llojit kanabis-marihuanë që përmban Tetrahidrokanabinol (THC) me peshë neto 0.20 

gram. 

Andaj, bazuar në të lartcekurat, gjykata ka vendosur që të pandehurin ta shpall fajtor për kryerjen 

e veprës penale, ngase veprimet e të njëjtit përmbajnë të gjitha tiparet e kësaj vepre penale dhe 

se për të njëjtat është edhe penalisht përgjegjës. 

Gjetjet e gjykatës lidhur me llojin dhe lartësinë e dënimit  

Lidhur me llojin dhe lartësinë e dënimit, me rastin e shqiptimit të dënimit ndaj të pandehurit, 

bazuar në nenin 69 dhe 70 të KPRK-së, duke vlerësuar rrethanat lehtësuese dhe rënduese, kjo 

gjykatë si rrethanë lehtësuese gjykata ka vlerësuar pranimin e fajësisë nga i pandehuri në 

shqyrtim fillestar, pendimin e të pandehurit për kryerjen e kësaj vepre penale, premtimin që i ka 

bërë gjykatës se nuk do të përsërisë më vepra penale të kësaj apo natyrës tjetër, si dhe rrethana 

rënduese ku gjykata ka vlerësuar, shkallën e përgjegjësisë penale dhe rrezikshmërinë e veçantë 

shoqërore. Duke marrë parasysh të gjitha këto rrethana si dhe shkallën e rrezikshmërisë 

shoqërore, gjykata vlerëson se shqiptimi i dënimit me gjobë ndaj të pandehurit është i drejtë, në 

harmoni me peshën e veprës penale dhe shkallën e përgjegjësisë së të pandehurit. Po ashtu, 

gjykata vlerëson se edhe me këtë dënim do të arrihet qëllimi i dënimit nga neni 38 të KPRK-së, 

që t’i parandaloj kryerësit nga kryerja e veprave penale në të ardhmen dhe të bëjë rehabilitimin 

e tyre, si dhe të parandaloj personat tjerë nga kryerja e veprave penale si dhe forcimin e detyrimit 

për respektimin e ligjit.  

Vendimin për konfiskim gjykata e mori ne bazë të nenit 269 par.3 ku është përcaktuar se: 

“Substancat narkotike, substancat psikotrope ose substancat analoge konfiskohen”. 

Arsyet lidhur me vendimin për shpenzimet e procedurës 

Gjykata duke vendosur lidhur me shpenzimet e procedurës, në kuptim të nenit 450 paragrafi 2, 

pika 2.6 e lidhur me nenin 452 paragrafi 1 të KPP-së, e ngarkoi të akuzuarin lidhur me 

shpenzimet e procedurës, duke e obliguar të njëjtin që në emër të paushallit gjyqësor të paguajë 

shumën prej 50.00 euro. Ndërsa konform nenit 36 paragrafi 3 nën paragrafi 3.1 të Ligjit Nr.08/L-

109 për Kompensimin e Viktimave të Krimit, gjykata e obligoi të akuzuarin të paguajë shumën 

prej 20 euro, në emër të taksës për Programin e Kompensimin e Viktimave të Krimit.  

Mbi bazën e të dhënave si më lartë, dhe në bazë të nenit 242 dhe 364 të KPP-së, u vendos si në 

dispozitiv të këtij aktgjykimi.. 

 

 

GJYKATA THEMELORE NË MITROVICË - DEGA NË VUSHTRRI  

Departamenti i Përgjithshëm-Divizioni Penal 

P.nr.201/23, datë: 25.01.2024 

 

Gjyqtari i vetëm gjykues                                                                       

Agron Maxhuni 

 

KËSHILLË JURIDIKE: Kundër këtij aktgjykimi është e lejuar ankesa në afat prej 30 ditësh nga 

momenti i marrjes, Gjykatës së Apelit në Prishtinë, përmes kësaj gjykate, në kopje të 

mjaftueshme për palët dhe gjykatën. 

 

 

 

 


